
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N 1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ 

«Հայաստանի Հանրապետության բյուջետային համակարգի մասին» օրենքի 23-րդ հոդվածի 3-րդ մասին համապատասխան` ՀՀ կառավարությունը  որոշում  է.
1. «Հայաստանի Հանրապետության Կառավարության 2019 թվականի դեկտեմբերի 26-ի «Հայաստանի Հանրապետության 2020 թվականի պետական բյուջեի կատարումն ապահովող միջոցառումների մասին» N 1919-Ն որոշման NN 4, 5 և 10 հավելվածներում կատարել փոփոխություններ և լրացումներ` համաձայն NN 1, 2 և 3 հավելվածների:
2.Սույն որոշումն ուժի մեջ է մտնում պաշտոնական հրապարակմանը հաջորդող օրվանից: 

			
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
            ՎԱՐՉԱՊԵՏ					                      ՆԻԿՈԼ ՓԱՇԻՆՅԱՆ



ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N 1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի ընդունման անհրաժեշտությունը (նպատակը)
Սույն Նախագծի ընդունումը պայմանավորված է Հայաստանի Հանրապետությունում պատվաստանյութերի անընդմեջ մատակարարմամբ, բյուջետային միջոցների խնայողությամբ, ինչպես նաև որակյալ և անվտանգ պատվաստումային ծառայությունների ապահովմամբ: 
Ընթացիկ իրավիճակը և խնդիրները 
Հիմք ընդունելով Կառավարության 2018 թվականի ապրիլի 12-ի թիվ 489-Ն որոշման 2-րդ կետի 2-րդ ենթակետը, նախատեսվում է 2020 թվականի կարիքների համար պատվաստումների ազգային օրացույցով նախատեսված, նախազորակոչիկների և զորակոչիկների համար պատվաստանյութերը և պատվաստումների համար օժանդակ պարագաները ՄԱԿ-ի մանկական հիմնադրամից ձեռք բերել ՀՀ առողջապահության նախարարության «Հիվանդությունների վերահսկման և կանխարգելման ազգային կենտրոն» պետական ոչ առևտրային կազմակերպության կողմից:
Վերոնշյալ որոշման նպատակն ի սկզբանե Իմունականխարգելման ազգային ծրագրի շրջանակներում նախատեսված պատվաստանյութերը և պաստվաստումների համար անհրաժեշտ բժշկական նշանակության օժանդակ պարագաները ՄԱԿ-ի մանկական հիմնադրամից ձեռք բերելն է: Բացի այդ, վերոնշյալ որոշման անհրաժեշտությունը բխել է հենց մրցակցային կարգով վերոնշյալ գնման առարկաների ձեռք բերման գործընթացների արդյունքում արձանագրված խնդիրներից: Մասնավորապես, իրականացված գնման ընթացակարգերի արդյունքում գնային առաջարկներ են ներկայացվել կամ ոչ բոլոր պատվաստանյութերի մասով, կամ  ներկայացված առաջարկները եղել են ՄԱԿ-ի մանկական հիմնադրամի գնային առաջարկներից տասնապատիկ բարձր:
Բացի այդ, քննարկման ներկայացված Նախագծով առաջարկվում է ձեռք բերել Իմունականխարգելման ազգային ծրագրի նախատեսված ոչ ամբողջ ծավալի, այլ միայն այն մասով, որի մասով հիմնադրամից ներկայացվել է գնային առաջարկ: Մնացած պատվաստանյութերը և օժանդակ պարագաները նախատեսվում է ձեռք բերել մրցակցային կարգով: Պատվաստանյութերի ձեռք բերումը մրցակցային կարգով իրականացնելը նպատակահարմար չէ, քանի որ նման պարագայում չի բացառվում ՀՀ-ում որակյալ և անվտանգ պատվաստանյութերի անընդմեջ մատակարարման ընդհատումը` հանրային առողջության վատթարացման բոլոր հնարավոր հետևանքներով, ինչպես նաև բյուջետային միջոցների անարդյունավետ օգտագործումը, քանի որ միջազգային հարթակների գնային առաջարկները բազմապատիկ ցածր են ներքին շուկայի գներից` կապված դրանց խոշոր գնորդ լինելու հետ: 
Բացի այդ, խելամիտ չենք համարում իմունականխարգելման նպատակով երկարաժամկետ պայմանագրերի կնքումը` կապված պատվաստանյութերի յուրահատկությունների հետ: Օրինակ, գրիպի պատվաստանյութը յուրաքանչյուր տարի նախատեսվում է կոնկրետ տվյալ տարվա ընթացքում ակտիվ գրիպի հարուցիչի դեմ:
 Այդ նպատակով, նախատեսվում է վերջինիս հատկացնել 611,672.2 հազ. ՀՀ դրամ`  ՄԱԿ-ի մանկական հիմնադրամից գնումը իրականացնելու համար, որից 18,350.2 հազ. ՀՀ դրամը կազմում է ձեռք բերվող պատվաստանյութերի և պատվաստումների համար օժանդակ պարագաների դիմաց վճարվելիք մաքսատուրքը: 
	Կից ներկայացվում է 2020թ. համար այն պատվաստանյութերի ցանկը, որոնք նախատեսվում է ձեռք բերել ՄԱԿ-ի մանկական հիմնադրամի միջոցով: Ներկայացված գների հաշվարկը իրականացնելիս հիմք է ընդունվել ՄԱԿ-ի մանկական հիմնադրամի կողմից ներկայացված գնային առաջարկը` ներառելով բոլոր ծախսերը (ապահովագրություն, տեղափոխման, այդ թվում` նաև մաքսատուրքի համար նախատեսված ծախսերը): 
	2020 թվականի գնումների պլանում հաստատված գումարի և փաստացի անհրաժեշտ գումարի տարբերություն պայմանավորված է փոխարժեքի տատանմամբ: Հաշվի առնելով, որ ներկայումս արտարժույթի փոխարժեքը կտրուկ բարձրացել է (և դեռ հնարավոր է ավելի բարձրանա) 2019 թվականի տարեվերջի (գնումների պլանի հաստատման դրությամբ) համեմատությամբ, հետևաբար կատարվել է վերահաշվարկ: Առաջացած տարբերությունը նախատեսվում է փոխհատուցել վեցավալենտ պատվաստանյութի հաշվին: 
	Կարգավորման նպատակը և բնույթը
Հայաստանի Հանրապետության կառավարության որոշմամբ առաջարկվող նախագծի նպատակը Հայաստանի Հանրապետությունում պատվաստանյութերի անընդմեջ մատակարարման, խնայողության, ինչպես նաև որակյալ և անվտանգ պատվաստումային ծառայությունների ապահովումն է: 

Նախագծի մշակման գործընթացում ներգրավված ինստիտուտները և անձինք
Հայաստանի Հանրապետության կառավարության որոշման սույն նախագծի կազմմանը մասնակցել են Հայաստանի Հանրապետության առողջապահության նախարարության ֆինանսատնտեսագիտական վարչության աշխատակիցները: 
Իրավական ակտի կիրառման դեպքում ակնկալվող արդյունքը
Հայաստանի Հանրապետության կառավարության որոշման կիրառման արդյունքում ակնկալվում է ՀՀ բնակչության շրջանում կանխարգելիչ պատվաստումների անվտանգ և արդյունավետ իրականացում, որի հետևանքով կապահովվի Հայաստանի Հանրապետությունում կառավարելի վարակիչ հիվանդությունների դեպքերի կանխարգելում և կայուն համաճարակային իրավիճակի ստեղծում:

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Հայաստանի Հանրապետության կառավարության 2019 թվականի դեկտեմբերի 26-ի N1919-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:  



ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ 
 
«Հայաստանի Հանրապետության կառավարության 2019 թվականի դեկտեմբերի 26-ի N1919-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների  և ծախսերի ավելացում կամ նվազեցում չի նախատեսվում: 

